Skýrsla

Úttekt á skipum með leyfi til farþegaflutnings

Unnin af vinnuhópi starfsmanna

Siglingastofnunar Íslands (S.I) og

Slysavarnarskóla sjómanna (S.S)

Starfstími hópsins var febrúar 2000

Inngangur

Niðurstöður vinnuhóps sem settur var á stofn vegna beiðni frá Samgönguráðherra til Siglingastofnunar Íslands og Slysavarnarskóla sjómanna þar sem óskað var eftir úttekt á björgunar- og öryggismálum um borð í skipum með leyfi til fólksflutninga.

Vinnuhópurinn er samansettur af tveimur aðilum frá Siglingastofnun Íslands og tveimur aðilum frá Slysavarnarskóla sjómanna.  Talið er rétt að sömu aðilar vinni alla úttektina þannig að heildar samræmi verði á henni.

Vinnuhópurinn samanstóð af eftirtöldum aðilum:
Sigurður Jónsson, skoðunarmaður Siglingastofnunar Íslands

Kristján Þórðarson, skoðunarmaður Siglingastofnun Íslands

Hilmar Snorrason, skólastjóri Slysavarnarskóla sjómanna

Halldór Almarsson, yfirleiðbeinandi við Slysavarnarskóla sjómanna

Úttektin skipist í fimm megin þætti:

1. Úttekt á björgunar og öryggisbúnaði skipsins

2. Úttekt á skráningu björgunar- og brunaæfinga auk öryggisstjórnunar.

3. Halda björgunaræfing með áhöfn og farþegum.

4. Viðbragðsæfing áhafnar vegna maður fyrir borð.

5. Halda brunaæfingu með áhöfn og farþegum.

Í lok skýrslunnar er árangurinn dreginn saman í kafla sem ber heitið “Heildarsamantekt á ástandi skipa með leyfi til farþegaflutninga”

Fylgirit með þessari skýrslu eru atriðalistar (vinnutilhögun) sem hvor hópur (starfsmenn S.I og starfsmenn S.S.) fyrir sig notuðu við úttekt á hverju skipi.  Gefa þessir atriðalistar gott yfirlit yfir þá þætti sem skoðaðir voru eða prófaðir auk þeirra æfinga sem framkvæmdar voru með áhöfn og farþegum.  Einnig eru bréf Samgönguráðherra fylgirit með skýrslunni.  Atriðalistarnir voru gerðir með það í huga að öll skipin yrðu skoðuð og tekin út á sömu forsendum þannig að útkoman gæfi heildarmynd af ástandi öryggismála á skipum með leyfi til farþegaflutninga.  Ljósmyndir sem teknar voru um borð í skipunum fylgja einnig.

Hér á eftir verður gerð grein fyrir hverju skipi fyrir sig auk niðurstöðu og mati á hverju þeirra auk þess sem ástandi björgunar- og öryggismála skipanna í heild er dregið saman.

Baldur - Stykkishólmi

Útekin á Baldri var gerð fimmtudaginn 4. febrúar og fólst hún í úttekt á björgunar- og öryggisbúnaði ásamt að haldnar voru æfingar með áhöfn og farþegum.  Áður en gengið var um borð var skrifstofa útgerðarinnar heimsótt og áttu undirritaðir fund með framkvæmdarstjóra þess.  Var honum tjáð um tilgang ferðar okkar.

Þættir sem voru skoðaðir og teknir út

Farið var yfir öryggis- og björgunarbúnað skipsins ásamt frágangi og staðsetningu.  Fylgst með kynningu áhafnarinnar á öryggisbúnaði og viðbrögðum á neyðarstundu.  Farið yfir dagbækur skipsins hvað varðar skráningu æfinga.  Skoðuð var neyðaráætlun og öryggisplan skipsins.

Fylgst var með þegar áhöfnin framkvæmdi æfingar:


Skipið yfirgefið


Eldur um borð í skipinu


Maður fyrir borð

Kynning á björgunar-og öryggisbúnaði og viðbrögðum:

Eftir brottför skipsins var fylgst með hvernig staðið var að kynningu áhafnarinnar varðandi viðbrögð ef neyðarástand bæri að höndum. Þetta var framkvæmt á þann hátt að sýnt var myndband í þeim sölum skipsins þar sem farþegum er ætlað að dvelja í meðan á ferðinni stendur.  Í ljós kom þegar myndbandið var sýnt að hljóðið var mjög lágt og heyrðist illa. Efir að myndbandið hafði verið keyrt í u.þ.b. eina mínútu var þó ráðin bót á þessu.  Ekki er úttekarmönnum ljóst hvort einnig var hækkað í sjónvörpum í öðrum sölum skipsins.  Þetta er augljós galli sem þarf að laga og að tryggt verði að allir heyri það sem sagt er af þuli með myndbandinu.  Í upphafi ferðar ávarpar skipstjóri farþega þar sem hann m.a. bendir þeim á að fylgjast með myndbandinu en í þessu tilfelli gerðist það eftir að sýning myndbandsins hófst og truflaði það eftirtekt með myndrænu fræðslunni.

Haldnar æfingar  með farþegum

Strax eftir brottför var haldinn fundur með skipstjóra.  Var honum kynnt úttektaráætlun hópsins og honum bent á að ætlast væri til að áhöfninni væri ekki tilkynnt um þessa úttekt fyrirfram.  Tók hann allri málaleitan hópsins mjög vel.  Um borð í skipinu voru 32 farþegar fyrri hluta leiðarinnar en 14 í síðari hluta hennar.

Æfing ”skipið yfirgefið”

Skipstjóri var beðinn að tilkynna að haldin yrði æfing og farþegar væru vinsamlega beðnir að taka að fullu þátt í henni.  Ekki reyndist hægt að hringja út með því hljóðmerki sem kynnt er fyrir farþegum á myndbandinu og verður að álíta það alvarlegan ágalla sem bæta verður úr.  Að þessu leiti reyndist viðvörun til farþega ábótavant.  Upplýsingar um kallkerfi skipsins heyrðust misvel og á einstaka stað illa.  Það tókst mjög vel að koma farþegum úr farþegasölum og út á þilfar þar sem hafin var talning á farþegum og áhöfn.  Hluti úr áhöfn skipsins hafði þegar komið sér fyrir upp á þilfarinu til að undirbúa komu farþega með því að opna geymslur fyrir bjargvesti.  Benda verður á að bjargvestin voru innpökkuð í plastpoka og tafði það nokkuð fyrir áhöfn og farþegum þar sem opna þurfti öll vesti og lengja í ólum.  Bjargvestin voru því ekki tilbúin til tafalausrar notkunar eins og krafist er.  Skipverjar voru ekki nægjanlega samhentir í æfingunni en hluti áhafnameðlima klæddist ekki í björgunarbúninga eða bjargvesti.  Verður að telja það verulegt ábyrgðarleysi.  Þeir aðilar sem sáu um að koma farþegum úr skipinu og upp á þilfar gengu mjög fumlaust að sínu starfi og verður varla betur gert.  Ekki var notast við talstöðvar eða annan búnað til þess að stjórnpallur gæti verið í stöðugu sambandi við áhöfnina og bárust upplýsingar til stjórnpalls því seint.  Verður að telja þetta verulega ábótavant og veldur skipstjóra miklum erfiðleikum við stjórnun þegar taka þarf skyndilegar ákvarðanir varðandi björgun farþega og áhafnar.  Vatnsþéttum hurðum var ekki lokað á æfingunni.
Æfing”eldur um borð”

Skipstjóra var tilkynnt að nú ætti að tilkynna að eldur væri laus um borð í skipinu og var honum gefin upp staðsetning sem var í geymslu á bílaþilfari skipsins.  Eftir tilkynningu skipstjóra um kallkerfi skipsins þar sem farþegar voru beðnir um að taka þátt í brunaæfingu var hringt út með brunabjöllu skipsins og þar með hófst brunaæfingin.  Brunaviðvörunin heyrðist vel að undanskildu vélarrúmi þar sem ekki heyrðist í brunaviðvörunarkerfinu.  Það gekk mjög vel að koma farþegum (14) úr skipinu og upp á þilfar sem var í höndum sömu aðila og við fyrri æfinguna.  Viðbrögð skipverja voru mjög misjöfn.  Það gekk mjög vel fyrir sig að loka öllum loftrásum að brunasvæðinu og eins gekk vel að koma með slöngur á brunastað.  Viðbrögð skipverja hvað varðaði reykköfunartæki voru engan vegin ásættanleg en þar vantaði skipulag auk verklagsreglna í neyðaráætlun.   Slöngur og stútur voru í góðu ástandi og gekk vel að tengja hvoru tveggja en hinsvegar gekk nokkuð erfiðlega að tengja froðustút við brunahana þar sem lykla vantaði fyrir dæluna.  Er mikilvægt að dælunni fylgi lyklar.  Búnaður reykkafara var ekki í engu samræmi við kröfur og einnig voru samskipti milli vettvangs og stjórnpalls ekki góð.  Í ljós kom að brunahurðir sem eiga að lokast við brunaboð hafa verið festar þannig að þær lokast ekki eins og reglur kveða á um.  Verður það að teljast varhugavert og krefjast verður úrbóta á því.

Æfing “maður fyrir borð”

Kallað var til æfingarinnar þegar skipið hafði verið bundið við bryggju.  Skipverjar voru fljótir til allar verka en þeir úr áhöfninni sem sinntu MOB bátnum voru ábótavant klæddir.  Léttbátur var ekki sjósettur þar sem skipið hafði verið landtengt og því ekki hægt að setja í gang krana og þess heldur ekki krafist af úttektarmönnum.
Skoðun björgunar-og öryggisbúnaðar

Skoðun var framkvæmd á almennum björgunar- og öryggisþáttum um borð í skipinu.  Meðfylgjandi er listi yfir þann búnað sem skoðaður var.  Skoðunin var nokkuð umfangsmeiri en tilefni bréfs ráðherra tekur á.  Það er þó ljóst að almennt er búnaðurinn í góðu standi.  Rétt þykir þó að nefna nokkur atriði:

1. Línubyssur með útrunnin skothylki.

2. Áhöfnin hefur ekki STCW skírteini.

3. Viðvörunar- og kallkerfi skipsins þarfnast athugunar.

4. Bruna- og vatnsþéttar hurðir þarfnast skoðunar og endurbóta.

5. Vantar sleppibúnað á björgunarbáta.

6. Vantar að merkja neyðarútganga frá vélarrúmi.

7. Yfirfara neyðarlýsingu.

Frekari skýring er að finna í úttektarskjölum fyrir skipið.

Samantekt og niðurstaða

Það er samdóma álit úttektarmanna að áhöfnin þarfnist frekari þjálfunar og samæfi betur.   Mikil þekking og metnaður til staðar til að vinna vel og að ná árangri til að tryggja öryggi farþega.  Sá þáttur er snýr að farþegum var til fyrirmyndar og vel unnin að hálfu skipverja.  Bæta þarf úr farskiptum/samskiptum milli einstakra skipverja. Það er skoðun hópsins að Siglingastofnun Íslands, í samstarfi við Slysavarnarskóla sjómanna, standi fyrir framkvæmd á æfingum með áhöfninni að minnsta kosti einu sinni á sumri.  Ástand og viðhald búnaðar er í allgóðu lagi.

Sæfari - Hrísey

Úttektin á Sæfara var gerð miðvikudaginn 16. febrúar og fólst hún í úttekt á björgunar- og öryggisbúnaði ásamt því að haldnar voru æfingar með áhöfninni.

Þættir sem voru skoðaðir og teknir út.

Farið var yfir öryggis- og björgunarbúnað skipsins ásamt frágangi og staðsetningu. Spurst var fyrir um hvernig staðið væri að kynningu til farþega á björgunarbúnaði og viðbrögðum er slys eða óhapp bæri að höndum. Spurst var fyrir um hvernig skráð væri í skipsbækur varðandi æfingar og eftirlit með björgunar- og öryggisbúnaði. Skoðaðar voru neyðaráætlanir og öryggisplan.

Fylgst var með framkvæmd á: 

Skipið yfirgefið 

Eldur um borð í skipinu.

Kynningar á björgunar- og öryggisbúnaði.

Ekki fer fram nein kynning á meðferð og staðsetningu björgunar- og öryggisbúnaðar um borð í skipinu fyrir farþega. 

Skráning æfinga og eftirlit með öryggisbúnaði.


Ekki eru skráðar neinar æfingar í leiðarbók eða ákveðið kerfi á eftirliti með öryggisbúnaði. Að sögn skipstjóra sagði hann að nánast engar æfingar hefðu verið haldnar að undanskyldri einni æfingu í eldvörnum vikunni áður en unnið væri að breytingum á þessu þar sem hann hefði tekið við fastri skipstjórn þess um síðustu áramót.

Neyðaráætlun og fjöldi í áhöfn.

Á þiljum héngu uppi tvær neyðaráætlanir, önnur er hafði fylgt skipinu þegar það vað keypt til landsins og önnur sem sett hafði verið upp eftir að það hóf siglingar. Eru þessar tvær áætlanir mjög misvísandi. Um borð í skipinu eru tvær áhafnarstærðir sem miðast við verkefni skipsins, þ.e. vetrar- og sumarsiglingar. Af þessu leiðir að tvær neyðaráætlanir þurfa að vera til fyrir skipið ásamt því að það sé búð er miðast við stærð áhafnar. Sem dæmi þá er um borð í Sæfara tveir lífbátar í davíðum og til þess að koma þeim í sjó við slæmar aðstæður þarf minnst þrjá skipverja til verksins.

Haldnar æfingar.

Á fundi með skipstjóra var honum tjáð að óskað væri eftir því að hann héldi björgunaræfingu með áhöfninni þar sem engir farþegar væru  með. Á þessum tíma árs getur skipið tekið 12 farþega en í þessari ferð voru engir farþegar.

Æfing “skipið yfirgefið”.

Skipstjóri var beðinn að hringja út neyðarboð um að allir ættu að yfirgefa skipið. Ekki var nein boðbjalla til um borð í skipinu er gefur mislöng hljóðmerki og sagði skipstjóri skipverjum því að fara til sinna verka þar sem þeir voru allir á stjórnpalli.  Síðar kom í ljós að hægt hefði verið að senda hljóðmerki um kallkerfi skipsins. Um borð í skipinu voru þrír skipverjar.  Viðbrögð áhafnar voru mjög óörugg og fálmkennd og viðbrögð þeirra ekki í samræmi við áætlaðar aðgerðir.  Skipverjar tóku hvorki á sig björgunarvesti nér björgunarbúninga og verður að telja það verulegt ábyrgðarleysi.  Er ljóst að æfingaskortur er um borð.

Æfing “eldur um borð”.

Á æfingunni eldur um borð voru skipverjar fljótir að tengja slöngu en gert var ráð fyrir að eldur væri laus í vélarúmi. Almennt voru viðbrögðin óörugg en þó verður að taka fram að vélstjóri skipsins sýndi fumlaus handbrögð við að loka loftinntökum í vélarrúm. Fjarskipti milli skipverja var verulega ábótavant þar sem ekki voru notaðar handtalstöðvar til verksins.

Ekki var haldin æfing í maður fyrir borð þar sem léttbátur var geymdur í neðri lest skipsins.

Þáttur áhafnar í æfingum.

Skipverjar voru óöruggir en vissu þó til hvers var ætlast af þeim. Áhöfnin undirbjó sig ekki eins og t.d. með því að fara í björgunarbúninga eða bjargvesti og má rekja það fyrst og fremst til æfingaleysis þeirra. Ekki verður metið hvernig gengið hefði að koma farþegum upp og út á þilfar  miðað við þessa æfingu enda vantaði á skipið hús til farþegaflutninga sem sett er á skipið á vorin. Það verður að endurskoða fjölda reykköfunartækja um borð í skipum sem flytja farþega þar sem það hefði ekki verið á færi eins skipverja að annast slíkt verk.

Skoðun björgunar- og öryggisbúnaðar.

Skoðun var framkvæmd á almennum björgunar- og öryggisbúnaði um borð í skipinu. Meðfylgjandi er listi yfir búnað og öryggistæki um borð í skipinu. Skoðunin var nokkuð umfangsmeiri en tilefni bréfs ráðherra tekur á. Það þykir rétt að nefna nokkur atriði sem verður að telja ábótavant:

1. Geymslustaður fyrir MOB bát, er geymdur niður í lest.

2. Slökkvibúnaður í ólagi.

3. Lífbátar í davíðum, útheimta mikla vinnu fyrir skipverja að sjósetja.

4. Geymsla og staðsetning gúmmíbjörgunarbáta bak við lífbáta, illmögulegt að koma þeim í sjóinn.

5. SART tæki ekki prófuð.

6. Eitt reykköfunartæki um borð.

7. Neyðaráætlun ekki í samræmi við áhöfn.

8. Bruna- og björgunaræfingar ekki haldnar, engar skrár yfir slíkt.

9. Engin fræðsla fyrir farþega um viðbrögð og leiðbeiningar varðandi björgunarbúnað.

10. Skírteini áhafnar ekki STCW.

11. Viðvörunarkerfi vantar um borð í skipið.

Farþegahús.

Yfir sumarmánuði er sett á skipið farþegahús sem geymt er á landi yfir vetrarmánuðina. Eykst þá farþegageta skipsins til muna. Þar sem húsið var geymt á landi og ekki fengust lyklar að því var það einungis skoðað að utan og því ekki unnt að leggja mat á búnað þess.

Samantekt og niðurstaða.

Það er samdóma álit úttektarmanna að áhöfnin sé ekki nægjanlega þjálfuð og samæfingu skortir þar sem nánast engar æfingar hafa verið haldnar. Áhöfnin er ekki nógu vel í stakk búin að glíma við neyðarástand um borð. Nauðsynlegt er að gera úttekt á skipinu þegar það er komið í farþegaflutninga sem er á sumaráætlun skipsins. Miðað við mikilvægi þess að björgunar- og öryggisbúnaður skipa með farþega leyfi sé í góðu ástandi og ávallt tilbúin til tafalausrar notkunar verður að koma upp skoðunarferli slíkra skipa þannig að eftirlit verði hert og skoðun á búnaði fari fram tvisvar á ári. Reglubundnar æfingar með áhöfn og farþegum verði gert að reglubundnum þáttum um borð í skipum með farþegaleyfi.

Sævar - Hrísey

Úttektin á Sævari var gerð miðvikudaginn 16. febrúar og fólst hún í úttekt á björgunar-og öryggisbúnaði ásamt því að haldnar voru æfingar með áhöfn og að hluta til farþegum.

Þættir sem voru skoðaðir og teknir út

Óskað var eftir að fá að skoða neyðaráætlun og öryggisplan.  Neyðaráætlun var geymd inni í skáp, að sögn skipverja, og öryggisplan ekki uppi og því ekki sýnilegt neinum.  Spurst var fyrir um æfingar um borð og hvernig staðið væri að því að kynna farþegum björgunarbúnað og viðbrögð ef slys eða óhöpp bæri að.

Fylgst var með framkvæmd á:


Skipið yfirgefið


Eldur um borð í skipinu

Kynning á björgunar- og öryggisbúnaði

Ekki fer fram nein kynning á meðferð og staðsetningu björgunar- og öryggisbúnaðar um borð í skipinu fyrir farþega.

Æfingar og skráningar þeirra

Ekki eru skráðar neinar æfingar af neinu tagi um borð í skipinu og lýstu skipverjar því yfir að æfingar væru ekki haldnar.

Neyðaráætlun

Neyðaráætlun skipsins var til staðar en geymd inn í skáp.  Ekki var hægt að sjá að áhöfnin hefði tileinkað sér þá vinnutilhögun sem fram kemur í henni.

Haldnar æfingar

Hvorki eru haldnar björgunar né brunaæfingar um borð í skipinu.  Óskað var eftir við skipstjórnendur að þeir sýndu framkvæmdir ef hættu bæri að skipi.

Æfing ”skipið yfirgefið”

Æfingin var haldin með áhöfn skipsins auk 9 farþega.  Skipstjórnanda, stjórnanda skipsins sem var í þessu tilfelli starfandi vélstjóri, var beðin að koma þeim skilaboðum til farþega að yfirgefa þyrfti skipið. Þeim skilaboðum er komið til farþega með því að skipverji, í þessu tilfelli, skráður skipstjóri, fór aftur í farþegarýmið og tilkynnt farþegum munnlega að allir væru beðnir um að klæðast bjargvestum og fara aftur á þilfar. Hvorugur skipverjanna klæddust björgunarvestum eða björgunarbúningum og verður það að teljast verulegt ábyrgðarleysi.  Þannig stjórnaði vélstjóri skipinu á meðan á björgunaræfingunni stóð. Þegar skipverjar voru spurðir hvort þessi háttur yrði hafður á ef um neyðartilfelli væri um að ræða, kváðu þeir svo vera.

Æfing ”eldur um borð”

Óskað var eftir að áhöfnin framkvæmdi “eldur um borð” æfingu.  Æfingin mistókst algjörlega.  Voru þau slökkvitæki, þ.e. slöngur og brunahanar, sem nota átti ekki virk eða ónothæf.  Ekki voru farþegar um borð meðan á þessu stóð.

Þáttur áhafnar í æfingum.

Áhöfnin var mjög óskipulögð og greinilegt að ekki var unnið eftir neinni neyðaráætlun.  Áhöfnin undirbjó sig ekki með því að fara í björgunarbúninga eða björgunarvesti.  Óljóst var hver var skipstjórinn á skipinu þar sem áhöfnin skiptist á að stjórna því á siglingarleiðinni, þó svo einn aðili verði að teljast ábyrgur fyrir skipi, áhöfn og farþegum.  Slík vinnutilhögun er óljós og í raun ámælisverð.  Erfitt er að meta hvernig staðið væri að björgun farþega ef skipið væri með fullan farþegalista, sem er um 80 manns.  Verður að ætla að mikilvægt sé að regla sé á öllum aðgerðum til þess að koma farþegum í bjargvesti og út á þilfar ásamt því að áhöfnin verður að reikna með talsverði sjálfshjálp farþega.

Skoðun björgunar- og öryggisbúnaðar

Skoðun var framkvæmd á almennum björgunar- og öryggisþáttum um borð í skipinu.  Meðfylgjandi er listi yfir búnað- og öryggistæki um borð í skipinu. Skoðunin var nokkuð umfangsmeiri en bréf ráðherra tekur á.  Það þykir rétt að nefna nokkur atriði sem telja verður ábótavant:

1. Slökkvibúnaði illa viðhaldið.

2. Leiðbeiningarspjöld til farþega vantar.

3. Kynning á meðferð og staðsetningu öryggisbúnaðar til farþega.

4. Neyðaráætlun ekki notuð.

5. Öryggisplan ekki til staðar.

6. Engar bruna- eða björgunaræfingar haldnar.

7. Vantar skráningar í logbók.

8. Áhöfn ekki með STCW skírteini.

9. Ekkert viðvörunar- eða kallkerfi í skipinu.

10. Stigi upp á bátaþilfar (til bjargbáta) er laus og ekki aðgengilegur.

Samantekt og niðurstaða

Það er samdóma álit úttektarmanna að áhöfnin hafi alls enga þjálfun í viðbrögðum og samæfingu skortir.  Áhöfnin var varla í stakk búin að bregðast neyðarástandi.  Til að áhöfn geti unnið markvisst og af öryggi er neyðaráætlun grundvallaratriði.  Upplýsingar og leiðbeiningar til farþega verður að telja afar mikilvægt atriði með tilliti til sjálfshjálpar þar sem áhöfnin er fáliðuð.  Er mikilvægt að finna þar leið til úrbóta.

Herjólfur - Vestmannaeyjum

Úttektin á Herjólfi var gerð miðvikudaginn 1. mars og fólst hún í úttekt á björgunar- og öryggisbúnaði ásamt því að haldnar voru æfingar með áhöfn og farþegum.  Haft var símasamband við útgerð skipsins áður en farið var um borð og henni tilkynnt um tilgang ferðar okkar.

Þættir sem voru skoðaðir og teknir út

Farið var yfir öryggis- og björgunarbúnað skipsins ásamt frágangi og staðsetningu.  Fylgst var með hvernig upplýsingum varðandi björgunar- og öryggisbúnað skipsins voru kynntar fyrir farþegum.  Skoðað var hvernig skráð væri í leiðarbók skipsins varðandi æfingar.  Skoðuð var neyðaráætlun og öryggisplan.

Fylgst var með framkvæmd eftirtalinna æfinga:


Eldur um borð í skipinu.


Skipið yfirgefið. 


Maður fyrir borð.

Kynning á björgunar- og öryggisbúnaði

Kynning á öryggis-og björgunarbúnaði fer fram um sjónvarp í einum eða tveimur sjónvarpssölum skipsins. 

Myndbandið, sem sýnt er, er skýrt og gefur góða mynd af þeim þáttum sem farþegar þurfa að þekkja og fá vitnesku um.  Þó var hljóð stillt mjög lágt og heyrðist illa.  Hinsvegar er ljóst að sú kynning kemst aðeins til skila takmarkaðs fjölda farþega.  Kynningin kemst ekki til þeirra farþega sem dvelja í öðrum rýmum við brottför skipsins en sjónvarpssal.  Skýring við myndbandi kemur ekki fram í kall-eða hátalara kerfi skipsins.  Vinna má markvissar að kynningu björgunar- og öryggisbúnaðar með sjálfshjálp farþega í huga, kemur þar margt til sem getið verður í niðurstöðu heildarúttektar

Skráning á æfingum og eftirlit með öryggis-og björgunarbúnaði

Þar sem skipið hefur tekið upp ISM öryggis- og gæðastaðal er fyrir hendi ákveðin áætlun varðandi þjálfun áhafnar og skráningu æfinga. Í ISM handbók skipsins yfir æfingar, voru skráðar æfingar en þó ekki allar, eða þær ekki haldnar.  Má hér taka fastar á hlutunum.

Neyðaráætlun og Öryggisplan

Í skipinu er upp ein neyðaráætlun, sem er í borðsal áhafnar. Á öðrum stöðum eru vinnuáætlanir fyrir hvern skipverja (þáttur hans í neyðaráætlun).  Þrátt fyrir það, sem telja verður gott, er mikilvægt að neyðaráætlun sé upp í brú,  vélarúmi og aðgengileg fyrir farþega.  Öryggisplan er uppi og aðgengileg fyrir farþega.

Haldnar æfingar  með farþegum

Á fundi með skipstjóra, fyrir brottför, var honum var gerð grein fyrir því að óskað væri eftir að áhöfnin framkvæmdi æfingar með farþegum í “skipið yfirgefið”, “eldur um borð í skipinu” og þegar skipið væri bundið væri æft “maður fyrir borð”.  Lýsti skipstjórinn ánægju sinni með þetta framtak.  Um borð í skipinu voru 27 farþegar.

Æfing ”skipið yfirgefið”

Skipstjóri hringdi út til æfingarinnar samkvæmt neyðaráætlun skipsins. Í kallkerfi skipsins gerði skipstjóri farþegum grein fyrir því að um æfingu væri um að ræða og þeim væri í sjálfsvald sett hvort þeir tækju þátt í æfingunni. Vegna þessa valkosts varð þátttaka farþega mjög dræm og olli þetta áhöfninni vandræðum við að rýma skipið.  Æfingin tókst vel nema hvað gat kom í vinnuferli þjónustufólks þegar farþegar voru komnir upp á söfnunarstað.  Urðu þeir þar munaðarlausir um tíma (skildir eftir).  Þó nokkur stund leið þar til farþegum var hjálpað í björgunarvesti en engir skipverjar voru á mótstað tilbúnir að taka á móti þeim.  Viðbrögð áhafnar voru mjög örugg og fumlaus að öðru leiti en því sem fram hefur komið varðandi farþegana.  Almennt fór áhöfnin í björgunarbúninga en tveir úr áhöfn gerðu það ekki og verður það að teljast verulegt ábyrgðarleysi. Samskipti innanborðs og við stjórnpall voru óaðfinnanleg.  Vatnsþéttum hurðum í skipinu var ekki lokað á æfingunni.

Æfing ”eldur um borð”

Eins og í fyrri æfingunni var farþegum boðið að taka þátt.  Skipstjóra var tjáð að eldur ætti að vera laus í geymslu í skut á bílaþilfari.  Sami veikleiki kom aftur fram þar sem farþegar voru skildir eftir um stund á mótstað án eftirlits skipverja og án þess að fá björgunarvesti afhent.  Orsökina má rekja til verklags á neyðaráætlun skipsins.  Æfingin gekk að öðru leiti vel fyrir sig þar sem öll viðbrögð voru markviss, ákveðin og samkvæmt neyðaráætlun skipsins.  Þó kom upp samskiptaskortur í byrjun æfingar milli vélarúms og stjórnpalls en fjarskipti frá vettvangi til stjórnpalls voru góð.

Æfing “maður fyrir borð”

Kallað var til æfingarinnar þegar skipið hafði verið bundið við bryggju. Viðbrögð áhafnar voru eins og í fyrri æfingum fumlaus og markviss.  Rétt er að benda á tvo þætti samfara þessari æfingu:

1. Ekki var notast við langband úr stafni báts og í skipið, sem tryggir að báturinn geti snúist þvert á stefnu skipsins.  Þegar MOB báturinn var kominn í sjóinn snérist hann þvert þar sem ekki var notast við langband.

2. Erfiðlega gekk að koma vél bátsins í gang.  Löng reynsla er fyrir því að bensíndrifnar vélar við þessar aðstæður reynast misvel.

Þáttur áhafnar í æfingum.

Áhöfnin var öll mjög meðvituð um feril neyðaráætlunarinnar.  Augljóst má telja að áhöfnin geti sinnt skyldum sínum af kostgæfni við hinar ýmsu aðstæður.  Reikna verður með, þar sem farþegafjöldi getur farið í allt að 500, að vinna út frá þeirri hugmynd að um sjálfshjálp farþega komi til.  Er því mikilvægt að áhöfnin hafi þá miðla sem nauðsynlegir eru í því sambandi. Verður komið að því í niðurstöðu heildarskýrslu.

Skoðun björgunar- og öryggisbúnaðar

Skoðaður var almennur björgunar- og öryggisbúnaður skipsins.

Meðfylgjandi er listi yfir þá þætti sem skoðir voru.  Ástand búnaðar skipsins var gott.  Rétt þykir að eftirfarandi þættir komi fram: 

1. Komið verði upp fleiri neyðaráætlunum.

2. Fræðslu til farþega um öryggis-og björgunarbúnað verði endurskoðuð.  Skjár verði settur upp í veitingasal.

3. Útbúinn verði einblöðungur sem afhenda má farþegum á ýmsum stöðum, í afgreiðslu, miðasölu o.fl.

4. Til þess að koma skilaboðum til vélstjóra að störfum í vélarrúmi væri æskilegt að sett væri upp blikkljós sem tengt væri kallkerfi í vélarrúmi. 

Samantekt og niðurstaða

Það er samdóma álit úttektarmanna að áhöfnin sinni sínu hlutverki, samkvæmt neyðaráætlun, mjög vel og allt viðhald og eftirlit með björgunar- og öryggisbúnaði sé í góðu lagi.  Haldnar eru æfingar.  Ljóst er þó að áhöfnin þarf að æfa betur og sérstaklega með farþegum sem taka þátt í æfingunni.  Innanborðssamskiptin eru góð og skipverjar með vitneskju um hvert hlutverk þeirra er samkvæmt neyðaráætlun.  Neyðaráætlun skipsins þarfnast endurskoðunar til samræmis við æfingar um borð sérstaklega það sem snýr að farþegum.  Skipið er með ISM code og er eftirlit og skráning á viðhaldi björgunarbúnaðar í góðu ástandi.

Heildarsamantekt á ástandi skipa með leyfi til farþegaflutninga

Baldur - Stykkishólmi

Samantekt og niðurstaða

Það er samdóma álit úttektarmanna að áhöfnin þarfnist frekari þjálfunar og samæfi betur.   Mikil þekking og metnaður til staðar til að vinna vel og að ná árangri til að tryggja öryggi farþega.  Sá þáttur er snýr að farþegum var til fyrirmyndar og vel unnin að hálfu skipverja.  Bæta þarf úr farskiptum/samskiptum milli einstakra skipverja. Ástand og viðhald búnaðar er í allgóðu lagi.

Sæfari - Hrísey

Samantekt og niðurstaða.

Það er samdóma álit úttektarmanna að áhöfnin sé ekki nægjanlega þjálfuð og samæfingu skortir þar sem nánast engar æfingar hafa verið haldnar.  Áhöfnin er ekki nógu vel í stakk búin að glíma við neyðarástand um borð.  Nauðsynlegt er að gera úttekt á skipinu þegar það er komið í farþegaflutninga sem er á sumaráætlun skipsins.  

Sævar - Hrísey

Samantekt og niðurstaða.

Það er samdóma álit úttektarmanna að áhöfnin hafi alls enga þjálfun í viðbrögðum og samæfingu skortir.  Áhöfnin var varla í stakk búin að bregðast neyðarástandi.  Til að áhöfn geti unnið markvisst og af öryggi er neyðaráætlun grundvallaratriði.  Upplýsingar og leiðbeiningar til farþega verður að telja afar mikilvægt atriði með tilliti til sjálfshjálpar þar sem áhöfnin er fáliðuð.  Er mikilvægt að finna þar leið til úrbóta.

Herjólfur - Vestmannaeyjum

Samantekt og niðurstaða.

Það er samdóma álit úttektarmanna að áhöfnin sinni sínu hlutverki, samkvæmt neyðaráætlun, mjög vel og allt viðhald og eftirlit með björgunar- og öryggisbúnaði sé í góðu lagi.  Haldnar eru æfingar.  Ljóst er þó að áhöfnin þarf að æfa betur og sérstaklega með farþegum sem taka þátt í æfingunni.  Innanborðssamskiptin eru góð og skipverjar með vitneskju um hvert hlutverk þeirra er samkvæmt neyðaráætlun.  Neyðaráætlun skipsins þarfnast endurskoðunar til samræmis við æfingar um borð sérstaklega það sem snýr að farþegum.  Skipið er með ISM code og er eftirlit og skráning á viðhaldi björgunarbúnaðar í góðu ástandi.

Anný - Mjóafirði

Úttektarhópurinn hafði ekki skoðun á Anný með höndum.  Vegna starfsemi bátsins yfir vetrartímann var talið ásættanlegt að gera skyndiskoðun á búnaði skipsins.  Fylgir skoðunarskýrsla skoðunarmanna hér með í þessari samantekt.

Lokaniðurstaða

Það er álit skýrsluhöfunda að gæðakerfi á viðhaldi búnaðar og þjálfun áhafnar sé mjög mikilvægt um borð í skipum með farþegaleyfi.  Miðað við mikilvægi þess að björgunar- og öryggisbúnaður skipa með farþega leyfi sé í góðu ástandi og ávallt tilbúin til tafalausrar notkunar verður að koma upp skoðunarferli slíkra skipa þannig að eftirlit verði hert og skoðun á búnaði fari fram tvisvar á ári.  Reglubundið eftirlit æfingum áhafna með farþegum verði gert að föstum þáttum um borð í skipum með farþegaleyfi.  Það er skoðun hópsins að Siglingastofnun Íslands, í samstarfi við Slysavarnarskóla sjómanna, fylgist með framkvæmdum á æfingum með áhöfnum skipanna að minnsta kosti einu sinni á sumri.

Miðað við ástandið eins og það birtist við lok úttektarinnar þá má segja að:

· Áhafnir allra þeirra skipa sem skoðuð voru þurfa meiri þjálfun hvað varðar öryggisstjórnun, meðferð og varðveislu björgunartækja.

· Skipta má þeim skipunum sem skoðuð voru í tvo hópa:

A. Skip sem eru með ISM code International Safety Management code

B. Skip sem ekki hafa ISM code

Skip í A hópi eru skip þar sem unnið er eftir ákveðnum gæðastaðli hvað varðar innra eftirlit, viðhald og þjálfun áhafnar hvað öryggis- og björgunarbúnað varðar.  Skipin sem hér um ræðir eru Baldur og Herjólfur.  Þar er:

1. Eftirlitið var almennt vel virkt.

2. Viðhald öryggisbúnaðar í all góðu lagi.

3. Þjálfun áhafnar með farþegum er verulega ábótavant.

4. Vitund um mikilvægi þess að tæki séu í lagi og æfingar þurfi að halda er til staðar, en aðstoð vantar greinilega utan frá.

5. Kynning á öryggis og björgunarbúnaði til farþega er all góð þó þar megi betur fara.

Skip í B hópi eru skip þar sem ekki er unnið eftir neinum gæðastaðli eða virku innra eftirliti, almennu viðhaldi öryggisbúnaðar áfátt, þjálfun og æfingar eru ekki haldnar.  Skipin sem hér um ræðir eru Sæfari og Sævar.  Þar er:

1. Eftirlit er óvirkt meðal áhafnar.

2. Viðhald öryggisbúnaðar er mjög ábótavant.

3. Þjálfun lítil sem engin.

4. Vitund um alla þessa þætti skortir.

5. Kynning á öryggis og björgunarbúnaði til farþega er ekki til staðar í neinni mynd.

Hjá skipum í hópi B kom fram að mikill meinbugur á framkvæmd æfinga og vitund um mikilvægi viðhalds öryggistækja skipsins og viðhaldi þeirra þjálfunar sem áhöfnin hefur öðlast í Slysavarnarskóla sjómanna.

Það er álit skýrsluhöfunda að skoða megi ástandsmál skipa með leyfi til farþegaflutnings út frá sex þáttum:

1. Aukið eftirlit með skipi og búnaði t.d. 2 sinnum á ári.

2. Að búnaður skips og fjöldi í áhöfn verði skoðaður.

3. Unnið verði markvisst að eflingu sjálfshjálpar meðal farþega og fundnar leiðir til þess s.s. með bæklingum sem liggja frammi um öryggismál skipanna..

4. Að komið verði á einhverjum gæðastaðli yfir öll skip sem rekin eru í þeim tilgangi að flytja farþega af einhverjum toga hvort heldur er í ferðum á milli staða eða í skoðunarferðum.

5. Að komið verði á eftirliti með að æfingar séu haldnar með farþegum t.d. 1 til 2 sinnum á sumri á öllum skipum sem flytja farþega

6. Að Neyðaráætlunum og öryggisplani sé viðhaldið, neyðaráætlun sé stöðugt uppfærð miðað við áhöfn hverju sinni.

Því er við að bæta að varðandi öryggisþjálfun áhafna þá hafa skipverjar ekki fengið þjálfun í slökkvistörfum í samræmi við STCW samþykktina þar sem ekki er til æfingasvæði til slíkra æfinga hér á landi.  Einnig þarf að koma upp námskeiðum fyrir áhafnir farþegaskipa í stjórnun farþega á neyðarstundu (Crisis Management).

Reykjavík  6. mars 2000

____________________
_____________________

Sigurður Jónsson
Hilmar Snorrason

____________________
_____________________

Kristján Þórðarson
Halldór Almarsson

